
Apadastotram

ఆపాదస్తోత్రమ్

మధ్వాదృతం రజతపీఠపురాధివాసం
హృద్యం ముదేఽస్తు మురమర్దనపాదపద్మమ్  ।
సద్యోఽభిజాతసుసరోజనవావభాస-
స్పర్ధిప్రభావిభవదీపితదిక్ప్రదేశమ్   ॥ ౧॥
ఉద్యన్నఖేన్దురుదయం  హృది నస్తనోతు
మధ్వాగమోత్సవమహాఙ్కురపోషహేతుః ।
పద్మోపరిస్ఫురితమౌక్తికచారుభావ-
ప్రద్వేష్యఘౌఘతిమిరప్రశమాయ   విష్ణోః  ॥౨॥
జఙ్ఘాయుగం  జనయతు శ్రియమన్వహం  మే
తుఙ్గేన్దిరాకరసరోరుహరఙ్గసఙ్గి    ।
సఞ్జాతపల్లవితచారులతాపరీత  -
స్తమ్భోపమానపరమన్దిరమచ్యుతస్య  ॥ ౩॥
ఊరుద్వయం సతతముచ్చపదం దదాతు
శ్రీరూప్యపీఠనిలయస్య  హరేర్హరేడ్యమ్  ।
వృత్తావలమ్బికరిపోతమృదుప్రపుష్ట  -
హస్తద్వయప్రతిమమప్రతిమస్య   తస్య ॥ ౪॥
పీనం హరేరుదరమాదరతస్స్మరామి
జ్ఞానాత్మకస్య  నవనీతజగన్నికేతమ్ ।
ఆనన్దతీర్థనయనాభిధమీనమాన్య  -
శ్రీనిమ్ననాభిసరసీరుచిరం  చిరం తత్ ॥ ౫॥
వక్షస్థలం  విశదహారవిరాజి విష్ణో -

ర్లక్ష్మీవిశాలగృహమస్తు  మమాన్తరఙ్గమ్  ।
నక్షత్రరాజిసువిరాజినిశేశబిమ్బ -
లక్ష్యామ్బరోపమమపారగుణామ్బురాశేః ॥౬॥

రత్నౌఘచఞ్చుఫణపఞ్చకభోగిభోగం
స్వస్పర్ధిజేతుమివ  దణ్డసుపాశధారీ  ।
సత్కఙ్కణాఙ్గదసుశోభశుభాఙ్గులీయం 
హస్తద్వయం మమ తనోత్వభయం మురారేః ॥ ౭॥
వక్రాలకం  వరనసోజ్జ్వలకుణ్డలాభ్యాం 
యుక్తం త్రిరేఖిగలమున్నతమౌలిబన్ధమ్   ।
వక్త్రం  విభోర్మధుపమౌక్తికమత్స్యసఙ్ఘ -
శైవాలశాలికమలద్యుతి  మేఽక్ష్ణి భూయాత్ ॥౮॥
అమ్లానపద్మదలమాత్మరుచాఽనుకుర్వ -
దామ్నాయకోవిదబుధేష్టకృతప్రచారమ్   ।
రమ్యం విలోచనయుగం శ్రితమీక్షతాం  మాం
సన్మధ్వపూజితపదాబ్జయుగస్య  తస్య ॥౯॥
ముగ్ధాననేన  నయనేన కరేణ నాభి-
చ్ఛిద్రేణ  పాదయుగలేన ధృతాబ్జసామ్యమ్  ।
పద్మాలయోజ్ఝతి  కదాఽపి న దేవమేనం
మధ్వప్రియం  త్వితి కిమత్ర గిరాం విచారైః  ॥ ౧౦॥
ఆపాదమా చ మకుటాన్మురవైరిణోఽత్ర
స్తోత్రం  తదేతదనవద్యమవద్యజైత్రమ్   ।
గోపాలవాజిముఖకిఙ్కరవాదిరాజ-
ప్రోక్తం   పఠన్ భవతి తత్సదయాక్షిలక్ష్యమ్ ॥ ౧౧॥
ఇతి శ్రీమద్వాదిరాజయతిప్రోక్తమాపాదస్త్రోత్రం      సమ్పూర్ణమ్  ।
భారతీరమణముఖ్యప్రాణాన్తర్గత   శ్రీకృష్ణార్పణమస్తు   ।

